
ABSTRAK 

 
 
Kajian ini bertujuan untuk mengenalpasti kefahaman guru pelatih sains terhadap 
elemen Pendidikan Sains Berasaskan Inkuiri atau Inquiry Based Science Education 
(IBSE) serta mengkaji perbezaan kefahaman berdasarkan jantina, tahap pendidikan 
dan bidang pengkhususan guru pelatih. Reka bentuk kuantitatif dengan pendekatan 
deskriptif secara tinjauan digunakan bagi menjawab persoalan dan menguji hipotesis 
dalam kajian ini. Pemilihan 365 orang responden kajian berdasarkan Krejcie dan 
Morgan adalah daripada kalangan guru pelatih aliran sains di semester enam dari 
Program Ijazah Sarjana Muda Pendidikan (Biologi, Kimia, Fizik dan Sains) dari tujuh 
buah universiti awam di Malaysia secara pensampelan rawak berstrata.Kesahan 
instrumen yang digunakan dalam kajian ini adalah melalui Analisis Kesahan 
Kandungan (I-CVI) yang mengandungi 40 item yang mewakili tujuh elemen IBSE 
(Penyoalan, Penyiasatan Saintifik, Pengumpulan Data, Menganalisis Data, 
Penerangan dan Kesimpulan, Penghujahan Berasaskan Bukti, Komunikasi Saintifik).   
Analisis deskriptif digunakan bagi melihat min, kekerapan, peratusan dan sisihan 
piawai manakala statistik inferensi menggunakan Ujian-t sampel bebas dan ANOVA 
bagi menguji hipotesis nul. Hasil analisis Ujian-t mendapati terdapat perbezaan yang 
signifikan tentang kefahaman terhadap elemen IBSE antara guru pelatih lelaki dengan 
guru pelatih perempuan terhadap kesemua elemen IBSE (t=11.6 dan p=0.018). 
Kesimpulan  daripada kajian ini menunjukkan kefahaman guru terhadap elemen IBSE 
adalah baik secara keseluruhannya walau bagaimanapun kefahaman  terhadap elemen 
Penyoalan adalah sederhana (min=3.58). Implikasi kajian ini diharap dapat memberi 
panduan kepada pihak universiti dalam mengintegrasikan elemen IBSE berdasarkan 
keperluan untuk menyokong ke arah pemantapan pendidikan inkuiri kepada bakal-
bakal guru. 

INQUIRY-BASED SCIENCE EDUCATION : AN ANALYSIS OF SCIENCE 
PRE-SERVICE TEACHER UNDERSTANDING ON THE ELEMENTS OF 

INQUIRY 

ABSTRACT 

 
 
This study was conducted to identify  the level of understanding of the science pre-
service teachers on the elements of Inquiry-based Science Education (IBSE) and 
differences in understanding according to their gender, level of education and course 
specialization. Quantitative design using descriptive approach through survey method 
was used in this study. Using systematic sampling technique, seven universities in 
Malaysia were selected in this study. Stratified random sampling technique was used 
to select 365 science pre-service teachers of Bachelor Education Programme (Biology, 
Chemistry, Physics, and Science) as respondents in this study. The instrument used 
(40 items) in this study was adapted from Science Inquiry Skills Framework (SISF) 
which had been validated using Item-level Content Validity Index (I-CVI) have 
represented seven elements of inquiry (asking question, design scientific investigation, 
collecting data, analysing data, explain and draw conclusion, engage in arguments, 
communicate scientific procedures). Data collected through survey questionnaire was 
analyzed using descriptive statistics to analyse mean, frequency, percentage and 
standard deviation while inference statistics (t-test and ANOVA) were analyzed to test 
null hypothesis. The t-test analysis result showed a significant difference in 
understanding of the elements of IBSE between male respondents and female 
respondents (t=11.6 dan p=0.018). The study concluded that the understanding 
towards element of Questioning was identified as at moderate level (min=0.58). It is 
hoped that this study will guide the university in integrating IBSE elements based on 
the need to produce a supportive curriculum towards strengthening the inquiry 
education among future teachers. 

PENDAHULUAN 

 

 

 

 

1.1 Pengenalan 

Perkembangan dalam era pendidikan abad ke-21 telah mencetuskan pelbagai cabaran 

yang menuntut penyelesaian secara inovatif yang berasaskan pemikiran saintifik dan 

penemuan saintifik (OECD, 2010). Justeru, suatu sistem pendidikan seharusnya 

mampu membuka ruang ke arah perkembangan pelajar secara menyeluruh agar seiring 

dan setaraf dengan keperluan global. Namun demikian, kecenderungan minat pelajar 

untuk mempelajari sains dan teknologi semakin hari telah semakin menurun di seluruh 

dunia (Trna, J., Trnova, E. & Sibor, J., 2012). Justeru, pendidikan sains berasaskan 

inkuiri (IBSE) yang diperkenalkan di dalam sistem pendidikan sains merupakan suatu 

elemen pendidikan yang menyokong ke arah keperluan tersebut. Kenyataan ini telah 

didapati sebagai salah satu kaedah pendidikan yang sesuai yang memotivasi pelajar 

dalam mempelajari sains. Namun demikian, untuk memastikan IBSE ini diiktiraf 

sebagai satu kaedah pendidikan yang berkesan, pelaksanaannya dalam pendidikan 

perlu diletakkan pada asas-asas prinsip dengan betul melalui pendedahan di peringkat 

awal dalam kurikulum pendidikan guru.  

Dalam konteks Malaysia, kurikulum Pendidikan Sains Berasaskan Inkuiri 

(Inquiry Based Science Education) yang diserapkan dalam Kerangka Konsep 

Kurikulum Sains oleh pihak Kementerian Pendidikan Malaysia (KPM) merupakan 

salah satu usaha penambahbaikan kualiti sistem pendidikan yang sedia ada (Bahagian 

Pembangunan Kurikulum, KPM, 2015). Ini adalah kerana, pendekatan pendidikan 

sains harus dipertingkatkan dan disesuaikan mengikut keperluan semasa dalam 

mengubah sistem sedia ada kepada suatu sistem yang dapat menghasilkan warga yang 

berfikiran kritis dan kreatif serta mempunyai keterampilan untuk mengamalkan 

budaya sains dan teknologi (Akademi Sains Malaysia, ASM (2015).  

Seiring dengan perkembangan tersebut, Bahagian Pembangunan Kurikulum, 

KPM (2015) turut meletakkan IBSE sebagai elemen utama pendidikan sains yang 

diterjemahkan melalui Kurikulum Sains Sekolah Rendah (KSSR) dan Kurikulum 

Sains Sekolah Menengah (KSSM). Usaha oleh pihak KPM tersebut adalah bertujuan 

untuk memenuhi dasar baharu agar kualiti kurikulum yang dilaksanakan di peringkat 

sekolah mampu setanding dengan standard kandungan kurikulum antarabangsa yang 

berlandaskan Kerangka TIMSS dan PISA sebagai penanda aras antarabangsa (BPK, 

2015). Selain itu, transformasi IBSE tersebut juga adalah berlandaskan keperluan 

terhadap melahirkan generasi yang membudayakan Kemahiran Berfikir Aras Tinggi 

(KBAT) sebagaimana diaspirasikan melalui Pelan Pembangunan Pendidikan Malaysia 

(PPPM) 2013-2025. Kenyataan ini disokong oleh pihak Akademi Sains Malaysia 

(2015) bahawa secara dasarnya, memperkasakan pendekatan IBSE dalam pendidikan 

sains adalah sehaluan dengan dasar KPM iaitu untuk memperkukuhkan inisiatif 

amalan pengajaran berasaskan KBAT. Pendekatan IBSE ini merupakan salah satu 

anjakan ke arah melahirkan warga pelajar yang lebih berfikiran kreatif dan kritis. 

Secara perbandingan terdapat perbezaan pembentukan dan pelaksanaan 

kurikulum masa kini dan juga kurikulum yang diamalkan pada awal tahun 1950-an 

sehingga akhir tahun 1960-an. Pada tempoh masa tersebut, didapati kurikulum mata 

pelajaran sains lebih mementingkan proses pemindahan fakta atau pengetahuan dalam 

pengajaran dan pembelajaran di bilik darjah. Dengan demikian, pelajar yang terhasil 

melalui kurikulum “tradisional” (pemindahan fakta) ini didapati kurang mempunyai 

kefahaman yang begitu mendalam tentang sains walau bagaimanapun mempunyai 

pengetahuan fakta sains di peringkat asas (Wee, Shepardson, Fast & Harbor , 2007). 

Oleh yang demikian, telah tiba masanya satu anjakan transformasi kurikulum yang 

lebih moden dan menyeluruh dilaksanakan bagi memenuhi aspirasi pendidikan abad 

ke 21.  

Berdasarkan laporan pemantauan dari aspek amalan pengajaran guru yang 

dipraktikkan dalam sistem pendidikan sains di Malaysia, pelaksanaan pendidikan yang 

diamalkan adalah lebih berpusatkan guru, iaitu guru memberi tumpuan lebih kepada 

penyaluran maklumat tentang perkara yang perlu diketahui atau dipelajari dan 

kebanyakan pelajar hanya berperanan secara pasif sebagai penerima maklumat atau 

tertumpu pada pemerolehan fakta (Akademi Sains Malaysia, 2015). Menurut Akademi 

Sains Malaysia (2015) lagi, perkara yang lebih membimbangkan adalah sistem 

pendidikan di Malaysia kini dilihat lebih bersifat pasif iaitu tidak menggalakkan 

proses inkuiri itu untuk berlaku secara semula jadi. Oleh yang demikian, 

kecenderungan pelajar untuk mengajukan pelbagai bentuk persoalan semakin 

berkurang apabila semakin berada pada gred persekolahan yang lebih tinggi. Hal ini 

disebabkan oleh amalan dalam sistem pembelajaran sedia ada seolah-olah telah 

mendidik para pelajar ini untuk tidak bertanyakan terlalu banyak soalan, sebaliknya 

ditekankan untuk lebih banyak mendengar dan mengulangi jawapan yang diberikan 

oleh guru.  

Pandey et al. (2011) menyatakan bahawa wujud jurang statistik yang ketara di 

antara kaedah pengajaran secara inkuiri dengan kaedah pengajaran konvensional 

terhadap pencapaian akademik pelajar. Justeru, transformasi kurikulum 

berorientasikan“tradisional” adalah perlu melalui penggubalan kurikulum “inkuiri”. 

MenurutSharifah dan Lewin (1993), kurikulum sains yang digubal semula adalah 

bertujuan untuk mengalihkan penekanan pengajaran berbentuk hafalan fakta ke arah 

kemahiran penyelesaian masalah, kebolehan menaakul dan pencapaian kognitif yang 

lebih tinggi. Oleh yang demikian dalam kajian ini, elemen inkuiri IBSE merupakan 

subjek yang ingin dikenal pasti dan seterusnya diketengahkan sebagai fokus kajian ini. 

1.2 Latar Belakang Masalah 

Kecemerlangan pelajar dalam peperiksaan merupakan penanda aras dalam 

menentukan keberkesanan sistem pendidikan di sesebuah negara. KPM turut menilai 

keberkesanan pengajaran dan pembelajaran di peringkat sekolah menengah sekaligus 

menggambarkan kualiti keberhasilan pendidikan sedia ada. Berdasarkan laporan 

PPPM 2013-2025 (2013) mendapati kualiti guru adalah faktor berasaskan sekolah 

yang paling signifikan dalam menentukan keberhasilan pelajar di Malaysia. Ini 

bermaksud, keberkesanan pengajaran guru merupakan penyumbang utama dalam 

pencapaian akademik pelajar.  

Stronge et al., (2011) menyatakan bahawa pencapaian akademik pelajar 

merupakan sumber yang penting dalam mendapatkan maklum balas terhadap 

keberkesanan sekolah, pentadbir dan guru memandangkan pencapaian akademik 

murid adalah ukuran hasil pendidikan. Bagi memastikan kejayaan pelajar, guru harus 

bersedia untuk belajar secara berterusan, mengembangkan kebolehan guru dan 

bersedia memahami keperluan dan cabaran dalam pelaksanaan sesebuah kurikulum. 

Justeru, kefahaman guru terhadap sesuatu kurikulum memberikan impak terhadap 

pelaksanaan pengajaran mereka seterusnya mempengaruhi pencapaian pelajar mereka. 

Pendidikan Sains Berasaskan Inkuiri dianggap sebagai trend semasa yang 

penting dalam pembaharuan pendidikan sains di seluruh dunia termasuk di Malaysia. 

Kepentingan terhadap IBSE turut dibuktikan melalui komitmen tinggi Akademi Sains 

Malaysia untuk memastikan pendidikan sains terutamanya STEM (Science 

Technology Engineering and Mathematics) terus berkembang maju dan berdaya saing. 

Sejajar dengan perkembangan IBSE, ASM melalui Jawatankuasa Pendidikan Sains 

telah melaksanakan Projek Rintis Pendidikan Sains Berasaskan Inkuiri di bawah 

kelulusan Kementerian Pendidikan Malaysia di empat buah sekolah rendah di 

Selangor pada tahun 2012 dan 2013 bermatlamat untuk mencerap kebolehlaksanaan 

IBSE serta menilai sejauh mana ia dapat membantu memperkasakan keberkesanan 

pengajaran dan pembelajaran sains dan meningkatkan prestasi pencapaian mata 

pelajaran sains. Latar belakang kajian ini juga adalah berasaskan aspek kualiti 


